ՀԻՄՆԱՎՈՐՈՒՄ

Իրավական ակտի ընդունման անհրաժեշտությունը, ընթացիկ իրավիճակը և խնդիրները.
«Մաքսային կարգավորման մասին» օրենքի 183-րդ հոդվածի 3-րդ մասի համաձայն՝ Կառավարությունը, Միության մաքսային օրենսգրքի 290-րդ հոդվածի 9-րդ կետին համապատասխան, կարող է սահմանել խողովակաշարային տրանսպորտով տեղափոխվող ապրանքների նկատմամբ իրականացվող մաքսային գործառնությունների և մաքսային հսկողության առանձնահատկությունները: Նույն օրենքի 2-րդ, 4-րդ և 5-րդ մասերի համաձայն՝ Կառավարությունը կարող է սահմանել Հայաստանի Հանրապետության պետական սահմանով էլեկտրահաղորդման գծերով տեղափոխվող ապրանքների հայտարարագրման առանձնահատկություններ, էլեկտրահաղորդման գծերով էլեկտրաէներգիայի տեղափոխման համար մաքսային հայտարարագրի ներկայացման՝ Միության մաքսային օրենսգրքի 291-րդ հոդվածի 2-րդ կետով սահմանված ժամկետից տարբերվող ժամկետ, ինչպես նաև Էներգահամակարգերի զուգահեռ աշխատանքով պայմանավորված՝ էլեկտրաէներգիայի արտապլանային (տեխնոլոգիական) սալդո-փոխհոսքերի մաքսային հայտարարագրման առանձնահատկությունները սահմանում է Կառավարությունը:
[bookmark: _GoBack]Միաժամանակ, Եվրասիական տնտեսական միության մաքսային օրենսգրքի   104-րդ հոդվածի համաձայն՝ խողովակաշարային տրանսպորտով և էլեկտրահաղորդման գծերով փոխադրվող ապրանքների նկատմամբ Եվրասիական տնտեսական միության անդամ պետությունների օրենսդրությամբ կարող են սահմանվել հայտարարագրման առանձնահատկություններ։ Վերը նշված օրենքի 87-րդ հոդվածով սահմանված են ապրանքների ժամանակավոր մաքսային հայտարարագրման առանձնահատկությունները, որոնք տարածելի են նաև խողովակաշարով և էլեկտրահաղորդման գծերով փոխադրվող ապրանքների նկատմամբ, իսկ նույն հոդվածով կարգավորումները սահմանված են արտահանվող ապրանքների համար։ 
Կարգավորման առարկան, ակնկալվող արդյունքը.
Նախագծով մասնավորապես նախատեսվում է ժամանակավոր մաքսային հայտարարագրման համար նախատեսված առանձնահատկություններ սահմանել խողովակաշարային և էլեկտրահաղորդման գծերով փոխադրվող ապրանքների համար, մասնավորապես՝ «Մաքսային կարգավորման մասին» օրենքի 87-րդ հոդվածով նախատեսված առանձնահատկությունները տարածել նաև ապրանքների ներմուծման նկատմամբ։ Նախատեսվում են նաև ապրանքների ծավալների ճշգրտման նպատակով համապատասխան հաշվիչների տեղակայման մասով կարգավորումներ։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծն ուղղակիորեն չի բխում ռազմավարական փաստաթղթերից։
Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
Լրացուցիչ ֆինանսական միջոցների անհրաժեշտության վերաբերյալ.
Նախագծի ընդունմամբ լրացուցիչ ֆինանսական միջոցների ներգրավման անհրաժեշտություն առկա չէ:
Պետական բյուջեի եկամուտներում և ծախսերում սպասվելիք փոփոխությունների վերաբերյալ.
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
